19 Hydref 2006 
Dr Gwynne Jones
Pennaeth Gwasanaethau i Ysgolion

Cyfadran Datblygu

Swyddfeydd Cyngor Gwynedd

Caernarfon

Gwynedd

LL55 1SH

Annwyl Dr Jones

Fforwm Llywodraethwyr Ysgolion Llŷn – cais am wybodaeth cyn 8 Tachwedd
Cynhaliwyd cyfarfod i aelodau’r Fforwm neithiwr, ac fe benderfynwyd ysgrifennu atoch er mwyn cyflwyno nifer o gwestiynau sydd o bwys i ni wrth gynnal trafodaeth ar drefniadaeth ysgolion cynradd yn nalgylch Botwnnog. Yn dilyn y cyfarfod a gynhaliwyd nos Fercher 27 Medi, rydym o’r farn nad oes pwrpas parhau gyda thrafodaethau ac ail-gyfarfod ar 8 Tachwedd oni bai fod ymateb digonol i’n cais am ragor o wybodaeth. Gan fod amser yn brin, gofynnir i chi anfon dogfennaeth mewn ymateb ar ffurf electronig (SAVILLEDEWI@aol.com) erbyn nos Fercher 25 Hydref, os gwelwch yn dda. Byddwn yn trafod cynnwys yr ymateb mewn cyfarfod Fforwm nos Iau 26 Hydref.
Dymunwn dderbyn gwybodaeth fydd yn caniatáu i ni ystyried cynaladwyedd ac hyfywdra trefniadaeth ysgolion ffederal yng nghyd-destun cymunedau Llŷn. Gweler isod ein ceisiadau penodol, ond byddwn wrth gwrs yn croesawu unrhyw wybodaeth ychwanegol sy’n berthnasol a newydd. 

Hoffem dderbyn gwybodaeth ar:

· Fanylion cyllidebau a chostau ysgol ffederal (cyllideb blynyddol – gyda chyllideb y drefn bresennol fel cymhariaeth - ac unrhyw gyfyngiadau neu gyfeiriadau penodol ar wariant; graddfeydd cyflog y penaethiaid newydd a’r rheolwyr safle; i ba gyllideb yr â’r arbedion ariannol fydd yn deillio o gyflog y ‘cyn-bennaeth’ – ee, cyllideb y safle, yr ysgol ffederal neu’r gwasanaeth; sut bydd maint yr ysgol yn cael ei amcangyfrif at bwrpasau cyllidebol – fesul safle neu ysgol gyfan, a goblygiadau hynny, ayb);
· Natur cefnogaeth y bydd y sir yn ei chynnig yn ganolig i ysgolion a ffederaleiddir;
· Tystiolaeth leol (hy Llŷn yn hytrach na Gwynedd) i gadarnhau rhesymau’r cyngor sir dros newid y status quo yn Llŷn, (ee niferoedd plant yn newid, problemau gyda recriwtion penaethiaid ayb);
· Goblygiadau adnoddau dynol (trefniadau ymgynghori/diswyddo penaethiaid, disgrifiadau swydd penaethiaid ysgol ffederal a rheolwyr safle newydd; graddfa dibyniaeth ar gymorthyddion dosbarth, a sut bydd y sir yn arwain llywodraethwyr ar y materion hyn);

· Sut gellir gwarantu presenoldeb ysgol ym mhob pentref tua’r dyfodol yn dilyn mabwysiadu unrhyw drefniadaeth newydd.
Hoffem gymryd y cyfle i ail-ddatgan ein hegwyddorion wrth ymdrechu i barhau mewn trafodaeth gyda’r cyngor sir. Rydym yn dymuno ategu a gwarchod cymunedau gwledig cadarn at y dyfodol, gan weld bod presenoldeb yr ysgol yn rhan annatod bwysig o’r cymunedau hynny. Rydym yn cwestiynau dilysrwydd cynlluniau’r sir hyd yn hyn ar sail cynaladwyedd, er pwysleisiwn ein bod yn barod i wrando ac i ddysgu oddi wrth dystiolaeth neu fanylion polisi ychwanegol.

